
Zonja presidente,
Të nderuar anëtarë të Këshillit të Sigurimit,
Shkëlqesi, 
[bookmark: _Hlk163755939]Kam nderin dhe privilegjin që t’i raportoj Këshillit për zhvillimet e fundit në Kosovë. Dua të theksoj se ky është raportimi im i dytë për këtë vit, pas sesionit të jashtëzakonshëm, të mbajtur më 8 shkurt.      
Në raportin e Sekretarit të Përgjithshëm që keni para jush paraqiten zhvillimet kryesore nga data 19 shtator deri më 15 mars. Rrjedhimisht, më lejoni që t’ju njoftoj për zhvillimet kryesore që nga ajo datë dhe të jap mendimet e mia për gjendjen nga një perspektivë më e gjerë.   
Kam pasur konsultime të shumta me palët politike në Prishtinë dhe Beograd, me udhëheqësit fetarë, organizatat e shoqërisë civile, si dhe me partnerët tonë kryesorë ndërkombëtarë në terren. Një nga konstatimet kryesore nga këto konsultime është pakënaqësia me nivelin e përparimit në dialogun politik dhe ndikimet e drejtpërdrejta të kësaj në gjendjen e sigurisë. Fatkeqësisht, niveli i mosbesimit mbetet i lartë, dhe kjo çështje duhet të trajtohet.  
Gjatë muajve të fundit, tensionet janë ngritur, ku shpjegimi kryesor për këtë mbetet pamundësia e trajtimit të çështjeve të kontestuara përmes komunikimit të duhur dhe dialogut, qoftë mes Prishtinës dhe Beogradit apo mes komunitetit serb të Kosovës dhe autoriteteve qendrore të Prishtinës.     
Gjatë disa muajve të kaluar janë bërë përpjekje të shumta në zgjidhjen e çështjes kontestuese të legjitimitetit të pushtetit lokal në katër komuna, kryesisht të populluara me serbë, në pjesën veriore të Kosovës.   
Në dhjetor të vitit të kaluar, serbët në Leposaviq, Mitrovicë të Veriut, Zubin Potok dhe Zveçan, mblodhën numër të mjaftueshëm të nënshkrimeve – mbi 20 përqindëshin e kërkuar nga votuesit e regjistruar – për të filluar procesin e shkarkimit të kryetarëve të komunave të zgjedhur në prill të vitit 2023 nga më pak se 4 për qind e gjithsej votuesve të regjistruar, që erdhi si rezultat i vendimit të serbëve për mospjesëmarrje.    
Ky proces, që është diskutuar një kohë të gjatë brenda kornizës të bisedimeve të ndërmjetësuara nga BE-ja, ka pasur për qëllim zvogëlimin e tensioneve që pashmangshëm kanë rezultuar nga këto zgjedhje, duke përfshirë protestat e dhunshme majin e kaluar që u përqendruan rreth disa objekteve komunale në veri të Kosovës.  Së fundmi, përfaqësuesit e komunitetit serb të Kosovës në veri kanë pretenduar se kushtet e përcaktuara nga Prishtina nuk mundësojnë pjesëmarrjen e plotë dhe përfaqësuese në votime për shkarkim të kryetarëve të komunave. Më pastaj, përfaqësuesit e BE-së dhe të shteteve të “kuintit” në Prishtinë kanë kërkuar rishqyrtimin e këtij qëndrimi, derisa serbët e Kosovës janë përgjigjur se argumentet e tyre janë legjitime dhe se nuk merren parasysh sa duhet.  Procesi i votimit për shkarkimin e kryetarëve të komunave është zhvilluar dje, ku nuk ka pasur ndonjë incident sigurie. Megjithatë, në këtë proces morën pjesë vetëm 253 votues nga gjithsej 46.556 votues të regjistruar. Kjo fatkeqësisht hap rrugë për zvarritjen dhe zgjatjen e një çështjeje të brishtë dhe të pazgjidhur. Nga këndvështrimi ynë, ne do të vazhdojmë me përkrahjen e dialogut të ndërmjetësuar nga BE-ja që është një forum për gjetjen e zgjidhjes së dakorduar të çështjeve diskutabile.         

Zonja presidente,
Gjatë vitit të kaluar ka pasur ngecje të shumta në përpjekjet për ndërtimin e një besimi më të madh në marrëdhëniet paqësore mes bashkësive etnike të Kosovës përmes dialogut politik. Në raportin Sekretarit të Përgjithshëm dhe në raportimet e mia në Këshill janë cekur më parë një numër i këtyre ngecjeve, ndërsa vëmendja e gjerë ndërkombëtare është tërhequr nga incidenti i rëndë i sigurisë që ndodhi në fshatin Banjskë në shtatorin e kaluar.   
Unë vazhdoj të theksoj rëndësinë e llogaridhënies për këtë incident shumë të rëndë përmes një hetimi të hollësishëm, të bazuar në fakte si dhe vlerësimin për rrethanat e ndodhjes së tij. Kjo është çështje gjyqësore, por edhe nevojë politike me qëllim të parandalimit të çfarëdo përsëritjeje.    
Gjatë periudhës së njëjtë, zhvillime të shumta kanë shkaktuar vështirësi dhe kanë nxitur mosbesimin mes komuniteteve, zhvillime këto që kanë mundur dhe është dashur të parashikohen dhe të parandalohen përmes dialogut në mirëbesim. Përfaqësuesit e komunitetit serbë të Kosovës kanë shprehur mendimet e tyre se janë duke u ballafaquar me sfida të të drejtave të njeriut. Këto aspekte, si dhe përdorimi i shpeshtë i retorikës nxitëse dhe nënçmuese në të dyja drejtimet, kërkojnë vëmendje dhe analizë më të madhe, si dhe veprime përgjegjëse korrigjuese të atyre që janë në pozita udhëheqëse.    
Gjatë kohës kur vazhdojnë investimet ndërkombëtare politike dhe ekonomike në mbështetje të dialogut të vullnetit të mirë, veprimet e njëanshme, posaçërisht lidhur me aspektet që qartazi janë brenda fushëveprimit të procesit të dialogut, nuk mund të ndihmojnë në zbutjen e shqetësimeve të popullatës së rëndomtë. Marrëveshjet e ndryshme të arritura deri më tani përmes procesit të dialogut paraqesin një udhëzues të qartë për zgjidhjen e shumë çështjeve të pazgjidhura.   
Pavarësisht se cila palë ndërmerr hapa të njëanshëm apo arsyetimit për hapat e tillë, në fund të fundit, ata hapa vetëm se mund të zgjasin ekzistimin e një mjedisi të pasigurisë dhe mosbesimit në mes të komuniteteve.  
Si shtesë në komentet e mia të datës 8 shkurt, më duhet të ritheksoj shqetësimin tim të vazhdueshëm, të cilin e kanë shprehur edhe disa shtete anëtare, për mënyrën se si rregullorja e re e autoriteteve për transaksionet në para të gatshme është komunikuar dhe zbatuar dhe se si ka prekur segmentet më të cenueshme të komuniteteve joshumicë.   
Me ndërmjetësimin e Bashkimit Evropian, palët u takuan pesë herë dhe atë më 27 shkurt, 19 mars, 25 mars, si dhe më 4 e 18 prill, për të kërkuar zgjidhjen e shqetësimeve të ngritura dhe zbutjen e pasojave të paqëllimshme. Së këndejmi, duhet të mbesim me shpresë se zgjidhja mund të gjendet, duke i nxitur njëkohësisht palët që të punojnë së bashku në gjetjen e zgjidhjeve praktike në një të ardhme sa më të afërt.   
Një element tjetër i marrëveshjeve kryesore, që mund të ofrojë zgjidhje për këtë çështje dhe çështjet e tjera diskutabile në normalizimin e marrëdhënieve, është ndërmarrja e hapave të sinqertë dhe të besueshëm drejt themelimit të Asociacionit/Bashkësisë së komunave me shumicë serbe.    
Cilado që të jetë forma përfundimtare e Bashkësisë/Asociacionit, ajo formë do të parasheh qartazi garancitë e qëndrueshme financiare dhe institucionale për komunitetin serb të Kosovës. Këtu përfshihen çështjet e administrimit lokal, së bashku me shërbimet themelore, siç janë arsimi dhe shëndetësia. Thirrjet e përsëritura për themelimin e tij duhet të kihen parasysh, pasi që kjo do të shërbej si hap i rëndësishëm drejt krijimit të besimit mes komunitetit serb dhe autoriteteve qendrore.

Zonja presidente, 
Zbatimi i plotë i marrëveshjeve të ndërmjetësuara nga BE është bërë një prioritet gjithnjë e më i madh me qëllim të zbutjes së krizave të vazhdueshme, që janë shfaqur kohëve të fundit. Rrjedhimisht, është tepër e rëndësishme që të dyja palët të mbesin të përkushtuara në angazhim konstruktiv dhe me vullnet të mirë në mënyrë që të gjejnë kompromise praktike.
Lidhur me çështjet ku zbatimi i marrëveshjeve bazike ka shënuar përparime, gjatë kësaj periudhe janë arritur rezultate domethënëse. Këtu përfshihen avancimet për vlefshmërinë e targave të automjeteve, përparimet në “udhëzuesin për energji” dhe lehtësimi i aktiviteteve doganore.      
Dëshiroj t’i përgëzoj autoritetet e Prishtinës për sigurimin e zbatimit të vendimit gjyqësor të vitit 2016 rreth çështjes së të drejtave pronësore të manastirit të Deçanit, e cila priste zgjidhjen qe disa vite. Ky veprim duhet të mirëpritet pasi që  kontribuon shumë si në besimin mes komuniteteve, ashtu edhe në besimin e qytetarëve në sundimin e ligjit.  


Zonja presidente,
UNMIK-u do të vazhdojë të përdorë plotësisht burimet e tij, në partneritet me ekipin e OKB-së në Kosovë dhe partnerët tanë të shumtë zbatues, për të ndihmuar komunitetet të tejkalojnë mosbesimin ekzistues dhe të gjejnë mundësi për të siguruar përfitimet e bashkëpunimit të vërtetë. Ne do të vazhdojmë të mbështesim punën në fusha të shumta që krijon hapësirë ​​të re për komunitetet që të punojnë së bashku për të ndikuar pozitivisht në proceset që ndikojnë në të ardhmen e të gjithëve. Kjo mbetet një shtyllë qendrore e punës sonë të mandatuar.
Misioni ka shfrytëzuar burimet e tij thelbësore programore për të lehtësuar inovacionin dhe bashkëpunimin për të inkurajuar besim më të madh të ndërsjellë ndërmjet komuniteteve, për të gjetur gjuhën e përbashkët dhe për të krijuar një tolerancë më të gjerë ndaj diversitetit të Kosovës.

Zonja presidente,  
Në këtë kontekst, Qendra Barabar vazhdon të kryejë pikërisht këto përpjekje në nivelin bazë. Që nga raporti im i fundit drejtuar juve, numri i aktiviteteve kryesore të Qendrës ka tejkaluar 70 gjatë një periudhe më pak se njëvjeçare, duke u angazhuar me më shumë se 4000 individë që përfaqësojnë të gjitha komunitetet në Kosovë.
Për të ndihmuar në frymëzimin e kampionëve të ardhshëm të ndërtimit të besimit në Kosovë, në nëntor zhvilluam Forumin e dytë të Kombeve të Bashkuara për ndërtimin e besimit në Kosovë, duke përfshirë pjesëmarrës nga të gjitha komunitetet dhe profesionet, të cilët u pajtuan për 27 rekomandime dhe shumë veprime të tjera të ndërlidhura në gjashtë fusha tematike: fuqizimi ekonomik, mbrojtja e mjedisit, të drejtat gjuhësore, mediat dhe dezinformimi, pjesëmarrja dhe përfshirja, si dhe fuqizimi i shtetit ligjor. Përpara nesh qëndrojnë edhe më shumë nisma inovative, në bashkëpunim dhe mbështetje reciproke me partnerët tanë të shumtë ndërkombëtarë dhe vendorë.

Zonja presidente,
Promovimi dhe mbrojtja e të drejtave të njeriut është një pjesë themelore e punës së mandatuar të UNMIK-ut. Së bashku me partnerët tanë, ne vazhdojmë të inkurajojmë autoritetet që të vendosin parimet e të drejtave të njeriut dhe sundimit të ligjit në qendër të gjykimeve të shëndosha të politikave. Kjo vlen për një gamë të gjerë të të drejtave dhe lirive të njeriut, duke përfshirë të drejtat për barazi dhe mosdiskriminim, të drejtat gjuhësore, të drejtat e pakicave dhe të drejtat pronësore, si dhe lirinë e lëvizjes, të shprehjes, të fesë dhe tubimit. Gëzimi i këtyre të drejtave dhe lirive është i domosdoshëm për të mbështetur ekzistencën shumetnike të Kosovës.

Zonja presidente,
Për çështjet e drejtësisë tranzicionale dhe të së drejtës për të vërtetën, mirëpres rifillimin e takimeve të Grupit të punës për personat e zhdukur, me takimin e parë në tre vjet që është mbajtur me sukses, më 31 janar 2024. Ky angazhim i drejtpërdrejtë duhet të vazhdojë.
Gjatë kësaj periudhe, UNMIK-u ka ofruar mbështetje për Qendrën për Ndihmë Juridike dhe Institutin e Kosovës për Drejtësi, duke ndihmuar qindra individë të cenueshëm, ka kryer trajnime të specializuara për avokatët e rinjë serbë të Kosovës për të përmirësuar punën e tyre në arritjen e sundimit të ligjit, dhe sponsorizoi studentët e drejtësisë në një klinikë ligjore që promovon punën multietnike mediatike. 
Ndonëse është bërë përparim në kuadrin ligjor dhe të politikave për të trajtuar dhunën me bazë gjinore, akoma ka nevojë për bashkëpunim të zgjeruar ndërmjet qeverive, shoqërisë civile dhe organizatave ndërkombëtare. Misioni do të vazhdojë të përdorë masa proaktive, të forcojë shërbimet mbështetëse, të trajnojë profesionistë, të rrisë ndërgjegjësimin dhe të fuqizojë gratë dhe vajzat, drejt zbatimit të plotë të agjendës gjithëpërfshirëse për gratë, paqen dhe sigurinë.   
Misioni gjithashtu vazhdon t'i japë prioritet agjendës për rininë, paqen dhe sigurinë. Në këtë drejtim, Asambleja e 6-të e OKB-së për rininë në Kosovë këtë maj do të shërbejë sërish si platformë për të mbledhur aktivistë dhe liderë të rinj nga të gjitha komunitetet në Kosovë dhe nga i gjithë rajoni. Asambleja do të mbështesë dialogun dhe sipërmarrjen ndërmjet komuniteteve për të ndihmuar në përballimin e sfidave dhe mundësive të një bote të fuqizuar nga IA.

Zonja presidente,
Më lejoni të shtoj një pikë të një rëndësie të veçantë. Për të arritur progres në Kosovë dhe për të përmbushur objektivat tona të mandatuara në mënyrë efektive, çështjet që ne dhe partnerët tanë trajtojmë duhet të kuptohen dhe trajtohen si pjesë e kontekstit më të gjerë rajonal. Ne jemi të vetëdijshëm se puna jonë është pjesë e një përpjekjeje të kombinuar ndërkombëtare për të promovuar prosperitetin, stabilitetin dhe paqen në Kosovë dhe përtej.

Zonja presidente,
Dëshiroj të shpreh vlerësimin tim për bashkëpunimin dhe mbështetjen e përditshme që marrim nga partnerët tanë kryesorë shumëpalësh, në veçanti KFOR-in, dhe fuqinë e koordinimit tonë me ekipin e OKB-së në Kosovë. Së bashku dhe me mbështetjen tuaj të vazhdueshme, ne do të lundrojmë në këtë periudhë sfiduese duke ruajtur në radhë të parë fokusin tonë mbi të drejtat dhe mirëqenien e njerëzve. Ne do të vazhdojmë t'u bëjmë thirrje të gjithë liderëve, atyre politikë dhe qytetarëve, që të përmbushin detyrimet e tyre në të njëjtin drejtim.
Në mënyrë të ngjashme, ne do të vazhdojmë të japim mbështetjen tonë të plotë për t’i dhënë prioritet dialogut dhe për të shmangur veprimet e njëanshme ose retorikën përçarëse. Duke ditur tendencën e pengesave në besimin e përgjithshëm, ne do të mbetemi partnerë të vendosur për të gjithë ata që kanë largpamësinë për një të ardhme më të mirë. Dialogu me mirëbesim, komunikimi dhe mirëkuptimi i ndërsjellë shënojnë rrugën përpara. Progresi lind nga veprimet e ndërmarra me vullnetin për të krijuar kompromise. 

Zonja presidente,
E përfundoj fjalimin duke shprehur vlerësimin tim të thellë për ju, anëtarë të nderuar të Këshillit, për mbështetjen tuaj. Një mbështetje e tillë është e domosdoshme për përpjekjet e vazhdueshme të UNMIK-ut për të forcuar kushtet për një jetë paqësore dhe normale për të gjithë njerëzit në Kosovë, të lidhura në mënyrë të pandashme me paqen në rajon dhe më gjerë.

Faleminderit shumë.

